
Donostiako Udalaren Administrazio Elektronikoaren erregelamendua. Behin betiko onespena. 

DONOSTIAKO UDALA 

Idazkaritza Nagusia 

Donostiako Udaleko Administrazio Elektronikoari buruzko Erregelamenduaren behin betiko
onespena.      
 

Donostiako Udalbatzak, 2008ko apirilaren 4an egindako osoko bilkuran, Donostiako Udaleko
Administrazio Elektronikoari buruzko Erregelamenduaren behin-behingo onespena erabaki zuen eta
informazio publikorako epea zabaldu zuen, edozein pertsonek egokitzat zituen iradokizunak eta alegazioak
aurkezteko. 

Hasierako onarpen horren iragarkia 2008ko apirilaren 21ean Gipuzkoako ALDIZKARI OFIZIALEAN
argitaratu zen, espedientea jendeaurrera ateraz, Gipuzkoako ALDIZKARI OFIZIALEAN iragarkia argitaratu 
eta hurrengo egunetik aurrera, 30 laneguneko epean. 

Halaber, iragarkia Udaleko Iragarki Oholean ikusgai egon zen epe berberean. 
2008ko maiatzaren 27an epea amaituta, ez da iradokizunik, ezta alegaziorik ere, aurkeztu eta ondorioz,

Legea 7/1985 apirilaren 2ko Toki Jaurbidearen Oinarriak Arautzeko 49 artikuluan agintzen dena aplikatuz, 
behin-behineko akordioa behin betiko bihurtu da.            
 

Erabaki honek amaiera ematen dio administrazio bideari eta ados ez dagoenak bi hilabete du errekurtsoa 
jartzeko Euskal Herriko Auzitegi Nagusiaren Administrazioarekiko Auzietarako Sailaren aurrean. 

Emandako epea argitalpen hau eta hurrengo egunetik aurrera hasiko da. 
Legea 7/1985, apirilaren 2ko Toki Jaurbidearen Oinarriak Arautzeko 70.2 artikuluan agintzen duena betez, 

bestetik, behin-betiko onartutako Donostiako Udaleko Administrazio Elektronikoari buruzko Erregelamendua
argitara ematera goaz. 

Donostia, 2008ko ekainaren 11.—Juan Carlos Etxezarreta Villaluenga, Donostiako Udaleko Idazkari 
Orokorra.  
 
(1027)   (7315) 

Donostiako Udaleko administrazio elektronikoari buruzko erregelamendua. 

ZIOEN ADIERAZPENA 
Abenduaren 16ko 57/2003 Legeak, tokiko gobernua modernizatzeko neurriei buruzkoak, 70 bis artikulua 

sartu zuen 7/1985 Legean, toki-araubidearen oinarriak arautzen dituen legean. Artikulu horren 3. paragrafoan 
bereziki udalerrientzat den mandatu bat dator: Informazio eta komunikazioko teknologien erabilera
interaktiboa bultzatu behar dute, auzotarren parte-hartzea eta komunikazioa errazteko, agiriak aurkezteko eta
administrazioko izapideak, inkestak eta, hala denean, herri-galdeketak egiteko.             
 

Lege-mandatu horrek toki-administraziorako zehazten du Herri Administrazioen Araubide Juridikoaren eta
Administrazio Prozedura Erkidearen 30/1992 Legeko 45. artikulua (ekainaren 22ko 11/2007 Legeak garatu
du, herritarrak zerbitzu publikoak baliabide elektronikoz eskuratzeari buruzkoak).     
 

11/2007 Legeak herritarrei eskubidea aitortzen die administrazioarekiko harremanak bitarteko elektronikoz
egiteko. Eskubide horrek, ordea, betebehar bat dakarkie administrazio publikoei: Komunikazio- eta harreman-
bide hori bermatu behar die herritarrei, eta jarduera horrek baliozkoa eta eraginkorra izan behar du, segurtasun
juridikoa bermatuta. 

Donostiako Udalak, jakitun izanik zer lege-betebehar dituen eta zenbateko garrantzia duen administrazio 
elektronikoa ezartzeak dituen helburuak betetzeak, erregelamendu hau onartu du. Hona hemen helburua:
Jakinaraztea udalak, bere eginkizunak betetzeko, zer konpromiso eta obligazio hartzen dituen bere gain, 
eskura dituen tresna elektronikoak erabiltzen dituen administrazioa bultzatu eta garatzeko, eta horren bidez, 
bere lana optimizatu eta herritarrekin, beste administrazio publiko batzuekin eta bestelako erakundeekin 
dituen harremanak errazteko.           

Erregelamenduak badu beste helburu bat ere: Zehaztea herritarrak arlo horretan dituen eskubideak eta zein

izango diren horiek gauzatzea bermatzeko tresnak. 
Erregelamenduak sei titulu ditu, bi xedapen gehigarri, amaierako bi xedapen eta bi eranskin. 
Atariko tituluan, Erregelamenduaren xedea eta aplikazio-eremua zehazten dira. Lehen tituluan jasotzen 

dira herritarrak administrazio elektronikoarekiko dituen eskubideak, zerbitzu elektronikoak eskuratzeko 
sistemak eta administrazio publikoen arteko datu-transmisioa. 

Bigarren tituluak administrazio elektronikoaren araubide juridikoa jorratzen du, eta horren barruan 
identifikazio- eta autentifikazio-moduak arautzen ditu, eta, besteak beste, Donostiako Udalak emandako
Herritarraren Txartela. Txartela dokumentu pertsonal eta besterenezina da, eta titularrei udal-
administrazioarekin eta haren erakundeekin harreman elektronikoa izateko aukera ematen die. Agiri
balioaniztuna da: Batetik, titularra ziur identifikatzeko balio du zenbait udal-zerbitzu erabili eta zenbait udal-
izapide egin nahi dituenean, eta, bestetik, ordaintzeko bide bat ere bada, txartelari atxikitako konturik baldin 
badu. 

Bigarren tituluan beste zenbait gauza ere arautzen dira: Egoitza elektronikoa, herritarraren karpeta, 
erregistro elektronikoak, eta agiri eta artxibo elektronikoa. 

Hirugarren tituluan prozeduren kudeaketa elektronikoa jorratzen da. Besteak beste, ezartzen da zer printzi-
piotan oinarritu behar den prozeduraren izapidetzea, zer fase dituen eta nola amaitzen den. Bereziki garrantzi-
tsua da bitarteko elektronikoz egindako jakinarazpenaren araubidea, Erregelamenduko 27. artikuluan
datorrena. 

Laugarren tituluan, kide anitzeko organoen funtzionamenduan bitarteko elektronikoak nola erabil 
daitezkeen arautzen da, eta 28. artikuluko 3. paragrafoan bilkura birtualak egiteko aukera adierazten da. Udal
Bilkuraren, haren organo osagarrien eta Tokiko Gobernu Batzarraren bilkurak beren berariazko 
erregelamenduek arautuko dituzte. 

Azkenik, bosgarren tituluan, fakturak kobratzeko elektronikoki aurkezteko eta prezioak eta tasak 
elektronikoki ordaintzeko aukera ematen da. Eta, hain zuzen, ezartzen da udal-zerbitzu publiko batzuk 
Donostiako Udalak emandako Herritarraren Txartelaren bidez ordaindu ahal izango direla, horrek kontu
korronte bat atxikita badu. 

Erregelamenduak gerorako uzten du administrazio elektronikoaren batzorde teknikoa sortzea. Alkatetzaren 
Ebazpen bidez sortuko da eta administrazio elektronikoa benetan ezartzea sustatu, planifikatu eta 
koordinatuko du.             
 

ATARIKO TITULUA 

1. artikulua.  Erregelamenduaren xedea. 
1.    Erregelamendu honek Donostiako Udalean administrazio elektronikoa arian-arian ezartzeko modua 

arautzen du. Horretarako, administrazioaren jardueran informazioaren teknologien erabilera sustatuko da, bai
herritarrarekin dituen harremanetan, bai eta gainerako administrazio publikoekin dituen harremanetan ere. 

Definizioak: Erregelamendu honetan erabiltzen diren terminoek I. eranskinean adierazten duten esanahia
izango dute.      
 

2.    Udal-administrazioak ekainaren 22ko 11/2007 Legeak, herritarrak zerbitzu publikoak baliabide 
elektronikoz eskuratzeari buruzkoak, ezarritakoaren arabera erabiliko ditu informazioaren teknologiak, eta
bermatu egingo du bere eskumenak gauzatzean kudeatzen diren datuak, informazioak eta zerbitzuak eskura 
daudela eta horietara sar daitekeela, eta horien integritatea, egiazkotasuna, konfidentzialtasuna eta kontser-
bazioa ere bermatuko da. 

2. artikulua.  Aplikazio-eremua. 
1.    Erregelamendu hau udal-administrazioari eta haren erakunde publikoei ezarriko zaie. Hauei, hain

zuzen ere:             
 

a)    Donostiako Udala osatzen duten alor eta departamentuei. 
b)    Donostiako Udalari lotuta dauden erakunde autonomoei. 
c)    Donostiako Udalari lotuta dauden Enpresa Erakunde Publikoei. 
2.    Donostiako Udalak zuzenean edo zeharka gehiengo partaidetza duen sozietate eta fundazio publikoek 

eta udal-zerbitzu publikoen kontseziodunek beharrezko neurriak hartuko dituzte aukera izan dadin zerbitzu 
horiek bitarteko elektronikoak erabiliz eskuratzeko, udal-zerbitzu publikoa ematen duten heinean.            
 

3.    Erregelamendu hau ez zaie ezarriko udal-administrazioari eta haren erakunde publikoei zuzenbide
pribatuko jarduera egiten dutenean. 

LEHEN TITULUA 

HERRITARREN ESKUBIDEAK ADMINISTRAZIO ELEKTRONIKOARI DAGOKIONEZ 

3. artikulua.  Herritarren eskubideak. 
1.    Herritarrari aitortzen zaio, indarrean dagoen legeak ezarritako moduan, administrazioarekin eta haren

erakunde publikoekin harremanak bitarteko elektronikoz izateko eskubidea, Herri Administrazioen Araubide
Juridikoaren eta Administrazio Prozedura Erkidearen 30/1992 Legeko 35. artikuluan ezarritako eskubideak
gauzatzeko, batetik, eta informazioa eskuratzeko, kontsultak eta alegazioak egiteko, eskaerak egiteko, 
adostasuna adierazteko, elkarri nahiak jakinarazteko, ordainketak egiteko, transakzioak egiteko eta
administrazio-ebazpenak eta -ekintzak aurkatzeko, bestetik.    
 

2.    Horrez gain, herritarrak eskubide hauek ditu, administrazio-jardueran bitarteko elektronikoak erabil-
tzeari dagokionez, eta Erregelamendu honetan adierazitako moduan:       
 

a)    Administrazioarekin harremanak izateko unean-unean eskura dauden bitarteko elektronikoen artean 
aukeratzeko eskubidea. 

b)    Administrazio publikoak izan badituen datuak eta agiriak eman behar ez izateko eskubidea. 
Administrazio publikoek bitarteko elektronikoak erabiliko dituzte informazio horiek eskuratzeko, baldin eta, 
datu pertsonalak izanik, interesdunaren baimena badute horretarako (15/1999 Lege Organikoak, datu pertso-
nalak babesteari buruzkoak ezarritako moduan eman beharko da baimena), eta bada salbuespenik: Aplikagarri
zaion araudian datu edo agiri horiek eskuratzeko mugak egotea. Baimena bitarteko elektronikoz eman eta
eskuratu ahal izango da. 

c)    Administrazio publikoaren zerbitzuak elektronikoki berdintasunez eskuratu ahal izateko eskubidea. 
d)    Bitarteko elektronikoz, interesdun diren prozeduren izapidetzea zertan den jakiteko eskubidea, 

aplikagarria den araudiak horiei buruzko informazioa eskuratzeko mugak jartzen ez baditu. 
e)    Agiri elektronikoen kopia elektronikoak eskuratzeko eskubidea, interesdunak diren prozeduretakoak 

badira.  
 

f)    Eskubidea administrazio publikoak espediente batekoak diren agiri elektronikoak formatu 
elektronikoan gorde ditzan. 

g)    Beharrezko diren identifikazio elektronikoko bitartekoak lortzeko eskubidea. Pertsona fisikoek, beti-
beti, aukera izango dute Nortasun Agiri Nazionalaren sinadura elektronikoko sistemak erabiltzeko edozein 
administrazio publikorekin egin beharreko edonolako izapide elektronikotan. 

h)    Administrazio publikoan onartzen den sinadura elektronikoko beste edozein sistema erabiltzeko 
eskubidea. 

i)    Administrazio publikoaren fitxategi, sistema eta aplikazioetan gordetako datuen segurtasunaren eta
konfidentzialtasunaren bermea edukitzeko eskubidea. 

j)    Bitarteko elektronikoz emandako zerbitzu publikoak kalitatezkoak izateko eskubidea. 
k)    Administrazio publikoarekin harremanetan jartzeko aplikazioak edo sistemak aukeratzeko eskubidea, 

estandar irekia erabiltzen badute, edota herritarrek usu erabiltzen dituztenak badira. 
3.    Eta, bereziki, zerbitzuak ezartzeari buruzko prozeduretan, herritarrek bitarteko elektronikoz

informazio hau lortzeko eskubidea dute:   
 

a)    Zerbitzuak eskuratzeko eta horiek erabiltzeko prozedurari eta egin behar diren izapideei buruzkoak. 
b)    Zerbitzuekin lotutako gaietan eskumena duten agintarien datuak, bai eta horiekin zerikusia duten

elkarte eta erakundeenak.    
 

c)    Zerbitzuak ematen dituztenei buruzko erregistro eta datu-base publikoetan sartzeko bitartekoak eta 
baldintzak, eta errekurtsoak aurkezteko bideak, eskumendun agintariek, zerbitzu-emaileek eta -hartzaileek 
auziren bat dutenerako. 

4. artikulua.  Zerbitzu elektronikoak erabiltzeko bideak. 
Udal-administrazioak eta haren erakunde publikoek bermatu egingo dute beraien eremuan herritarrek

badutela zerbitzu elektronikoak eskuratzeko aukera, zenbait bide erabiliz. Gutxienez, bitarteko hauek izango 
dituzte: 

a)    Zuzeneko arretako bulegoak, zehaztu bezainbeste. Horiek Erregelamendu honen 3. artikuluan
adierazitako eskubideak betetzeko beharrezkoak diren bitartekoak eta tresnak jarriko dituzte herritarren esku,
nahierara eta doan erabiltzeko. Bitarteko eta tresna horiek erabiltzeko laguntza eta orientazioa emango da, eta 
bitartekoak eta tresnak dauden bulegoko langileek emango dituzte, edo bitarteko eta tresna horietan bertan
dauden sistemek. 

b)    Sarbide elektronikoko guneak. Udaleko departamentu eta erakunde publikoek sortu eta kudeatutako
egoitza elektronikoak dira eta komunikazio-sareen bidez sar daitezke horietara herritarrak. 

www.donostia.org da sarbide nagusia, horren bidez lor dezake eskura dagoen informazio eta zerbitzu oro 
herritarrak, administrazioarekin eta haren erakunde publikoarekin dituen harremanetan. 

c)    Telefono-arretako zerbitzuak. Segurtasun-irizpideek eta teknikak horretarako aukera ematen duen
heinean, aurreko ataletan adierazitako informazio eta zerbitzu elektronikoak telefonoz eskuratu ahal izango 
ditu herritarrak.    
 

5. artikulua.  Datuen transmisioa administrazio publikoen artean. 
1.    Administrazio publikoak izan badituen datuak eta agiriak eman behar ez izateko eskubidea gauzatu

ahal izateko, udal-administrazioak eta haren erakunde publikoek interesatuari buruz euskarri elektronikoan
dituzten datuak eskuratzeko aukera emango die beste administrazio publikoei. Datu horiek segurtasun-, 
integritate- eta eskuragarritasun-berme osoz eskuratu ahal izateko baldintza, protokolo eta irizpide funtzional 
eta teknikoak ezarriko ditu, abenduaren 13ko 15/1999 Lege Organikoak, datu pertsonalak babesteari 
buruzkoak eta hori garatzen duen araudiak ezarritakoa betez.          
 
 

2.    Datu hauek bakarrik egongo dira eskura: Administrazioak, bere eskumeneko prozedurak eta ekintzak 
izapidetu eta ebazteko, herritarrari eskatzen dizkionak, eta haiek bakarrik, datuak arautzen dituen araudiari 
jarraiki. Gainera, datu pertsonalak eskuratu ahal izateko, ezinbestekoa izango da interesatuak horretarako
baimena ematea 15/1999 Lege Organikoak, datu pertsonalak babesteari buruzkoak ezarritako moduan, edota 
lege-mailako arau batek horretarako baimena ematea.            
 

BIGARREN TITULUA 
 

ADMINISTRAZIO ELEKTRONIKOAREN ARAUBIDE JURIDIKOA 

I. KAPITULUA.  -IDENTIFIKAZIOA ETA AUTENTIFIKAZIOA 

6. artikulua.  Identifikatzeko eta autentifikatzeko moduak. 
1.    Herritarrak sinadura elektronikoko sistema hauek erabili ahal izango ditu udal-administrazioarekin eta 

haren erakunde publikoekin harremanak izateko: 
a)    Nortasun Agiri Nazionalaren sinadura elektronikoko sistemak, pertsona fisikoak badira. Bere araudiak 

arautuko du hori erabiltzeko modua eta ondorioak.             
 

b)    Sinadura elektronikoko sistema aurreratuak, onetsitako ziurtagiri elektronikoetan oinarritutakoak 
barne (II. eranskineko zerrendan daude). 

c)    Donostiako Udalak emandako Herritarraren Txartela. Horrek txartelaren titularrari aukera emango dio 
udal-administrazioarekin eta haren erakundeekin harreman elektronikoa izateko, txartelaren PIN gakoa 
erabiliz identifikatzeko eta izapideak egin eta Herritarraren Txartelaren bidez eskuratu daitezkeen zerbitzuak 
eskuratu ahal izateko. 

d)    Sinadura elektronikoko beste sistema batzuk; esaterako: Adostutako gakoak erabiltzea lehendabizi 
erabiltzaile gisa erregistratu behar den erregistroetan; biek badakiten informazioa ematea, edota beste sistema
ez-kriptografiko batzuk, kasu bakoitzean zehazten diren moduan eta baldintzetan. 

2.    Udalak eta haren erakunde publikoek sistema hauek erabili ahal izango dituzte elektronikoki
identifikatzeko eta sortzen dituzten agiri elektronikoak autentifikatzeko:         
 

a)    Gailu seguruaren ziurtagirian oinarritutako sinadura elektronikoko sistemak, edo horren baliokidea
den besteren bat, egoitza elektronikoa identifikatu eta harekin komunikazio segurua edukitzeko aukera ematen 
duena. Horiek udal-idazkariak eskatu beharko dizkio sistema-hornitzaileari. 

b)    Administrazio-jarduera automatizaturako sinadura elektronikoko sistemak. Horiek udal-idazkariak 
eskatu beharko dizkio sistema-hornitzaileari, 33. artikuluan (Administrazioaren jardun automatizatua) 
ezarritakoa bete ondoren. Udal-administrazioak eta haren erakunde publikoek erabiltzen dituzten zigilu 
elektronikoen zerrenda publikoa izango da, baita ziurtagiri elektronikoen ezaugarriak eta horiek ematen
dituztenen izenak ere, eta egoitza elektronikoan egongo dira eskuragarri. 

c)    Udal-administrazioaren eta haren erakunde publikoen zerbitzuan jarduten duten langileen sinadura 
elektronikoa. Langile horren NANan oinarritutako sinadura elektronikoa erabili ahal izango da, edota
langileei sinadura elektronikoa eman. Horrek aldi berean identifikatuko ditu lanpostuaren edo karguaren
titularra eta horrek jarduten duen administrazioa edo organoa. Sinadura elektronikoa udal-idazkariak eskatu 
beharko dio sistema-hornitzaileari. 

d)    Datuen truke elektronikoa komunikazio-ingurune itxietan. Komunikazio-ingurune itxietan transmiti-
tzen diren agiri elektronikoak autentikotzat joko dira eta igorleak eta hartzaileak identifikatzeko balioko dute.
Bermatu egin beharko dira ingurunearen segurtasuna eta transmititutako datuen babesa. 

Udal-administrazioan eta haren erakunde publikoetan aurretik onartu beharko da baimendutako igorle eta
hartzaileen zerrenda, eta zer-nolako datuak trukatuko diren erabakiko. Datu-trukea beste administrazioren 
batekin egiten bada, hitzarmen bidez ezarri beharko da, aurretik, transmisioa zer baldintzatan eta zer 
bermerekin egingo den. 

7. artikulua.  Herritarraren Txartela. 

Donostiako Udalak emandako Herritarraren Txartela dokumentu pertsonal eta besterenezina da, eta 
titularrei udal-administrazioarekin eta haren erakundeekin harreman elektronikoa izateko aukera ematen die. 

Agiri balioaniztuna da: Batetik, titularra ziur identifikatzeko balio du zenbait udal-zerbitzu erabili eta 
zenbait udal-izapide egin nahi dituenean, eta, bestetik, zenbait tasa, prezio publiko eta tarifa ordaintzeko balio 
du, txartelari atxikitako konturik baldin badu. 

Kontu korrontea atxikita duen Herritarraren Txartela ez da ordainbide bat. 
Kontu korrontea atxikita duen Herritarraren Txartela erabiltzen bada aurreikusitako zerbitzuren bat erabili 

nahi izateko, hori eskaeratzat joko da; alegia, txartelaren titularrak zerbitzu horri dagokion kopurua txartelari 
atxikitako kontu korrontean zordundu diezaioten eskatzen du. 

Txartelari atxikitako kontu korrontea helbideratze-kontu nagusia izango da, txartelaren titularrak udaleko 
zergak ordaintzeko erabiltzen duen kontua. 

Helbideratzeari buruzko alderdiak Udaleko Zerga-bilketako Ordenantzan araututa daude. 
8. artikulua.  Ezaugarriak. 
Txartelak hurbiltasun-txip bat du (mifare), eta txartela irakurtzeko tresnari identifikazio-zenbaki bakarra 

ematen dio. Txipak hau darama grabatuta (eta behar bezala programatutako irakurgailuek eskura dezakete):
Titularraren identifikazio-zenbakia eta jaioteguna, eta txartelaren PIN gakoa, behar bezala zifratuta, eta txar-
telak kontu bat atxikita duela adierazten duen marka, horrelakorik badauka.     
 

Txartelaren aurrealdean titularraren identifikazio-zenbakia, izen-abizenak eta argazkia ditu inprimatuta, eta 
atzealdean, barra-kode bat, titularraren identifikazio-zenbakiaren adierazgarri dena.   
 

9. artikulua.  Txartela eskuratu eta erabiltzeko modua. 
Txartela zuzenean eskatu beharko da Udalinforen bulegoetan edota egoitza elektronikoan adierazten den 

beste lekuren batean. Eskatzaileak edo haren ordezkariak eskatuko du, aurretik nor den egiaztatuta. 
Herritarraren Txartela eskaeran adierazitako lekuan emango zaio eskatzaileari. 
Txartela jasotzen duenean, interesdunak edo haren ordezkariak, aurretik nor den egiaztatua, Herritarraren

Txartelaren erabilera-baldintzak zehazten dituen agiria sinatuko du. Agirian, hauek ere adierazita egongo dira:
Txartelari atxikitako kontuaren erabilera-baldintzak, horrelakorik baldin badu, eta txartelaren bidez eskuratu 
daitezkeen beste zerbitzu batzuenak, erabilera-baldintza berezirik baldin badute. 

Txartelaren gakoa identifikazio-zenbakia da, eta txartelean aurretik grabatuta datorren PINa identifikazio-
zenbakiaren lehen sei karaktereak dira. PIN gakoa webetik udalaren egoitza elektronikoan sartuta aktibatuko 
da, hurbiltasuneko irakurgailua duen terminal bat erabiliz, eta behin barruan egonik, PINa aldatzeko aukera
hautatuko da. Udalaren sarean, hori egiteko, Udalinfo kioskoak erabili ahal izango dira.  
 

PIN gakoa aktibatzeak esan nahi du interesdunak onartu egin dituela, espresuki, osorik eta erreparorik
gabe, erabilera-arau eta -baldintza guzti-guztiak, sartu zen unean web atarian argitaratuta zeudenak, alegia.       
 

Udalak, erabiltzailea gerora webean sartzen denean, jakinarazi egingo dio alta ematean onartu zituen
erabilera-arau eta -baldintzen beste bertsio bat dagoela, horrelakorik dagoenean. Erabiltzailea ez badago ados 
erabilera-arau eta -baldintza berriekin, baja eman ahal izango du PIN gakoaren erabiltzaile moduan, edota 
eskatu zituen zerbitzuetako erabiltzaile moduan. 
 

Herritarrak gerora PINean egin nahi dituen aldaketak udalaren egoitza elektronikoan egingo dira, 
hurbiltasuneko irakurgailua duen terminal bat erabiliz sartuta.             
 

10. artikulua.  Interesdunen ordezkaritza-moduak. 
1.    Bitarteko elektronikoak erabiliz edozein eragiketa egin ahal izateko, herritarraren identifikazioa edo

autentifikazioa eskatzen bada sinadura elektronikoko bideren batez, eta herritarrak horrelakorik ez badu,
identifikazioa edo autentifikazioa funtzionario publikoek egin ahal izango dute, beraien sinadura
elektronikoko sistema erabiliz (horretarako, aurretik udal-idazkariak gaitu egin beharko ditu). Hori egin nahi 
badu, herritarrak bere burua identifikatu beharko du eta baimena espresuki eman. Baimena idatziz jasoko da, 
argi geratzeko desadostasunik edo auzirik badago.         
 

2.    Udaleko Idazkaritzak artikulu honetan araututako identifikazioa edo autentifikazioa egiteko gaituta
dauden funtzionarioen erregistroa edukiko du, eguneratua. 

3.    Horrez gain, udal-administrazioak eta haren erakunde publikoek, udal-idazkariak ezarritako moduetan, 
pertsona fisiko edo juridiko baimenduak gaitu ahal izango dituzte, orotarako edo gauza zehatzetarako, 
transakzio elektroniko jakin batzuk egiteko interesdunen ordezkari moduan. Gaitze horrek zehaztu egin 
beharko du horren bidez ordezkari-izaera hartzen dutenek zer baldintzatan hartzen duten eta zer betebehar 
dituzten, eta ordezkaritza hori baliozkoa dela usteko da aplikagarria den araudiak beste zerbait ezartzen ez 
badu. Administrazioak, edozein unetan, ordezkaritza hori egiaztatzea eskatu ahal izango du.            
 

4.    Udal-administrazioak eta haren erakunde publikoek, udal-idazkariak ezartzen duen moduan, aurreko 

119. zenbakia Data 2008-06-23 19010 Aldizkariaren orria

119. zenbakia Data 2008-06-23 19010 Aldizkariaren orria



artikuluan araututako identifikaziorako edo autentifikaziorako ordezkari moduan interesdunek
baimendutako pertsona fisiko edo juridikoen erregistroa edukiko dute, eguneratua.       
 

5.    Erregistroak eta ordezkaritza emateko prozedurak berariazko araudia izango dute. 

II. KAPITULUA.  EGOITZA ELEKTRONIKOA 

11. artikulua.  Egoitza elektronikoak. 
1.    Honi esaten zaio egoitza elektronikoa: Herritarrak eskura duen helbide elektronikoa, titulartasuna, 

kudeaketa eta administrazioa Donostiako Udaleko administrazio-organo edo -entitate edo erakunde 
publikoren batena dena, bere eskumenak gauzatzen dituela.           
 

2.    Egoitza elektronikoa jartzeak zera dakar: Titularrak duela horko informazioa osoa, egiazkoa eta 
eguneratua izatearen ardura, bai eta horren bidez eskura daitezkeen zerbitzuak ere. 

3.    Organo, unitate edo organismo bakoitzaren organo eskudunaren erabakiz eta Lehendakaritzako 
Zuzendaritzak edo haren ordez eratzen den organoak aurretik txostena eginda sortuko da egoitza elektronikoa, 
eta irizpide hauek bete beharko ditu: Publikotasun ofiziala, ardura, kalitatea, segurtasuna, eskuragarritasuna,
erabilgarritasuna, neutraltasuna eta elkarreragingarritasuna. Betiere, egoitzaren titularra zein den argi dagoela 
bermatuko da, bai eta zein diren iradokizunak eta kexak aurkezteko bideak ere. 

4.    Egoitza elektronikoek komunikazio seguruak egin ahal izateko sistemak edukiko dituzte, horrelakorik
egin behar bada. 
 

5.    Egoitza elektronikoetan argitaratzen diren informazioetan, zerbitzuetan eta transakzioetan 
eskuragarritasun- eta erabilgarritasun-printzipioak beteko dira, horri buruz dauden araudiei jarraituz. Horrez
gain, estandar irekia erabiliko dute, edota herritarrek usu erabiltzen dituztenak. 

6.    Udaleko Idazkaritzan egoitza elektronikoen, haien ezaugarrien, erabilera-baldintzen eta titularren 
zerrenda egongo da, eguneratua. 

12. artikulua.  Egoitza elektroniko nagusia. 
Udal-administrazioaren egoitza elektroniko nagusia sarbide nagusia izango da; alegia, www.donostia.org.

Egoitza horretan, herritarrak eskura izango du zerbitzuen zerrenda eta horiek eskuratzeko modua, eta 
koordinatuta egon beharko du, uneoro, udal-administrazioaren eta haren erakunde publikoen gainerako
sarbide elektronikoko guneekin. Euskaraz eta gaztelaniaz egongo da, eta beste hizkuntza batzuetan ere izango 
du informazioa, interesekoa dela jotzen bada. Horren arduraduna Lehendakaritzako Zuzendaritzaren titularra 
izango da, edo hura ordezten duen organoarena.  
 

Egoitza elektroniko horren bidez, herritarrak honako informazio hau izango du eskura, mugarik gabe eta
uneoro: 

a)    Udal-araudia, ordenantza fiskalak barne. 
b)    Udal-administrazioaren eta haren erakunde autonomoen egitura organikoa eta horien guztien

arduradunak.  
 

c)    Onartutako aurrekontua eta kontu orokorrak. 
d)    Udalak ematen dituen zerbitzuen katalogo orokorra. 
e)    Administrazio-prozeduren inbentarioa, adierazita zein dauden eskuragarri formatu elektronikoan.     

 
f)    Udalerriko hirigintza-planeamendu osoa eta eguneratua. 
g)    Iradokizunen eta erreklamazioen postontzia. 
h)    Hiriko kale-izendegia. 
i)    Online ordainketa. 
j)    Interes orokorrekotzat jotzen diren beste informazio batzuk, edota legez edo araudiz egon behar 

dutenak. 
Horrez gain, herritarrek, identitatea egiaztatu ondoren, zerbitzu hauek eskuratu ahal izango dituzte: 
a)    Erregistro nagusi elektronikoa. 
b)    Herritarraren karpeta. 
13. artikulua.  Iragarki-taularen edo ediktu-taularen argitalpen elektronikoa. 
Lege- edo arau-xedapenak betez iragarki-taulan edo ediktu-taulan argitaratu behar diren ekintzak eta 

komunikazioak egoitza elektroniko nagusian argitaratuko dira. 
Gaur egun iragarki-taularako erabiltzen den espazio fisikoan iragarki bakarra egongo da, eta jendaurrean

jartzeko fasean dauden dokumentuak kontsultatu nahi dituenari dagokion erakundearen herritarraren arreta
unitatera jo dezala adieraziko dio. Udal-administrazioaren iragarki-taulan interesdunei Udalinfora jotzeko 

esango zaie, herritarraren arreta atalera. Unitate horietako langileek lagundu egingo diote interesdunari
jendaurrean jartzeko fasean dagoen informazioa eskuratzen. 

III. KAPITULUA.  HERRITARRAREN KARPETA 

14. artikulua.  Xedea. 
Herritarraren karpeta udalarekin komunikazio pertsonala izateko bitarteko birtuala da. Herritarraren 

karpetan sartzeko, nortasuna autentifikatu beharko da, NAN elektronikoaren bidez, II. eranskinean
adierazitako onetsitako sinadura elektronikoko sistemen bidez, edota Herritarraren Txartelaren PIN gakoaren 
bidez. 

Herritarraren karpetaren bidez, pertsona fisikoek nahiz erregistratutako haren ordezkariek, udal honen
jarduerarekin lotutako interes legitimoak dituztela, sistema eta prozesu telematikoak erabili ahal izango
dituzte zenbait zerbitzu lortzeko. Besteak beste: 

a)    Udalaren datu-basean pertsona horri buruz gordeta dagoen informazio partikularra lortzeko. 
b)    Modu pertsonalizatuan, udaleko informazio orokorra lortzeko. 
c)    Zerbitzuei lotutako eragiketa edo/eta izapide administratiboak egiteko, udalak arian-arian herritarraren 

karpetan egiteko aukera emango du-eta. 
Aurreko b eta c atalei lotutako sistemak erabili eta prozesuak burutzeko, ezinbestekoa izango da 

Donostiako Udaleko Herritarraren Txartelaren titular izatea. 
Herritarraren karpetara sartu eta hori erabiltzen bada, karpetaren erabiltzaile bihurtzen da erabiltzailea, eta 

udalaren egoitza elektronikoan argitaratutako arauak eta baldintzak irakurri eta onartu egiten direla esan nahi 
du horrek. Herritarraren karpetara sartu eta hori erabilita, ulertuko da erabiltzaileak onartu egin dituela, 
espresuki, osorik eta erreparorik gabe, erabilera-arau eta -baldintza guzti-guztiak, sartu zen unean egoitza 
elektronikoan argitaratuta zeudenak, alegia. 

Udalak, erabiltzailea Herritarraren Karpetan sartzen denean, jakinaraziko dio aurreko aldian sartu zenean
onartu zituen erabilera-arau eta -baldintzen beste bertsio bat dagoela, horrelakorik dagoenean. Herritarraren
Karpetaren erabilera-arau eta -baldintza berriekin ados ez badago, utzi beharko dio udalarekin harremanetan 
jartzeko komunikazio-bide hori erabiltzeari. 

15. artikulua.  Segurtasuna. 
Udalaren datu-baseetan pertsona bati buruz dagoen informazio partikularra kontsultatzeko, erabiltzaileak 

bere burua autentifikatu beharko du, aurreko artikuluan adierazitako moduren batean. 
Herritarraren Txartelak eskaintzen dituen gainerako zerbitzu elkarreragileak eskuratu ahal izateko, 

ezinbestekoa izango da Herritarraren Txartelaren titular izatea. Horietan sartzeko, aipatutako bitarteko baten 
bidez autentifikatu beharko da, Herritarraren Txartelaren PIN gakoarekin izan ezik, horrek Herritarraren
Karpeta kontsulta-moduan ikusteko aukera ematen baitu bakarrik. 

Herritarrak udalarekin dituen harremanak errazteko ematen dituen datuak (telefono-zenbakiak, helbide 
elektronikoak eta beste batzuk)    eta udalak atalkako informazioa emateko aukeratzen dituen lehentasunak
segurtasun-, integritate- eta eskuragarritasun-berme osoz gordeko dira, abenduaren 13ko 15/1999 Lege
Organikoak, datu pertsonalak babesteari buruzkoak eta hori garatzen duen araudiak ezarritakoa betez.            
 
IV. KAPITULUA.    ERREGISTRO ELEKTRONIKOAK 

16. artikulua.  Erregistro elektronikoak. 
Xedapen honen bidez, udal-administrazioan erregistro nagusi elektronikoa eratu da, eta bertan

administrazio publiko horri zuzendutako eskaerak, idatziak eta komunikazioak jasotzeko aukera izango da. 
Udal-administrazioak sistemaren segurtasuna arriskuan jar dezakeen dokumentu oro ezabatu ahal izango

du. Hori egiten badu, dokumentua ez aurkeztutzat joko da, eta bidali duen pertsona identifikatuta badago,
dokumentua ezabatu egin dela jakinarazi zaio. 

Horrez gain, beste erregistro elektroniko batzuk sortu ahal izango dira, bereziak, zehazten diren zerbitzu, 
prozedura eta izapideei dagozkien dokumentu elektroniko normalizatuak jasotzeko. Erregistroak sortzen 
direnean adieraziko da zer zerbitzu, prozedura eta izapidetarako izango diren, eta aurrez ezarritako formatuan
bete beharko dira. 

Erregistro elektronikoei esker, urteko egun guztietan eta hogeita lau orduetan izango da eskaerak, idatziak 
eta komunikazioak aurkezteko aukera. 

17. artikulua.  Sortzea. 
1.    Erregistro elektronikoak sortzeko erabakia Gipuzkoako ALDIZKARI OFIZIALEAN argitaratuko da, 

eta horren testu osoa erregistroan sartzeko egoitza elektronikoan egongo da eskura, kontsultatu ahal izateko. 
Erregistro elektronikoak sortzeko xedapenek, beti, adierazi egingo dute zein den hura kudeatzeko ardura duen 
organoa edo unitatea, eta data eta ordu ofiziala ez ezik, egun baliogabeak zein diren ere adieraziko da. Dena
dela, erregistro elektronikoei ez zaie ezarriko Herri Administrazioen Araubide Juridikoaren eta Administrazio
Prozedura Erkidearen 30/1992 Legeko 48.5 artikuluak xedatutakoa.          

2.    Udaleko Idazkaritzan, erregistro elektronikoen, haien ezaugarrien, erabilera-baldintzen eta titularren 

zerrenda egongo da, eguneratua. 
18. artikulua.  Erregimena eta funtzionamendua. 
1.    Erregistro bakoitzean sartzeko egoitza elektronikoan, erregistro horretan aurkez daitezkeen eskaera,

idatzi eta komunikazio normalizatuen zerrenda eguneratua egongo da, eta adierazita egongo da, beste eskaera,
idatzi eta komunikazio batzuk aurkezteko aukera badagoela, horrelakorik egin badaiteke. 

2.    Erregistro elektronikoek, automatikoki, agiri bat egingo dute: Eskaera, idatzi edo komunikazioaren 
kopia autentifikatu bat, aurkeztu zen data eta ordua eta erregistroko sarrera-zenbakia adierazita duena. 

Aurkeztu zen data eta eguna denbora-zigiluaren bidez egongo da egiaztatuta. Zerbitzu hori emateko 
baimendutako erakunderen batek eman beharko du zigilua (II. eranskinean adierazita daude). 

Egoitza elektronikoan adierazita egongo da zein erakundek ematen duen une horretan denbora-zigiluaren 
zerbitzua. 

Zigilatzea udalaren egoitzan eskaera osorik jaso eta ahalik eta denborarik laburrenean egingo da, eta lege-
epeak zenbatzeko kontuan izango den data eta ordua izango da.       
 

Erabiltzaileari jakinarazi egingo zaio berrespen-mezua jasotzen ez badu edota transmisioan errorea egon 
dela adierazten duen mezua jasotzen badu, horrek eskaera ez dela jaso esan nahi duela eta beste uneren batean
aurkeztu beharko duela edo beste bide batzuk erabiliz.        
 

3.    Erregistro telematikoa beti egongo da erabilgarri, eteteko arrazoi bakarrak mantentze-lan teknikoak 
edo arrazoi operatiboak izango dira, eta horiek konpontzeko behar-beharrezkoa den denboraz soilik egongo da 
etenda. 

Ahalik eta aurrerapen handienaz adieraziko da erregistro telematikoa ez dela erabilgarri egongo. Erregistro
telematikoa ez badago erabilgarri aurretik iragarri gabe, erabiltzaileak erregistroa ez dagoela erabilgarri 
adierazten duen mezua ikusiko du, etetearen arrazoiak horretarako aukera ematen badu, bederen. 

4.    Eskaerak, idatziak eta komunikazioak agiriak izan ditzake erantsita, baldin eta Elkarreragintasuneko 
eta Segurtasuneko Eskema Nazionalak ezarritako formatu-estandarrak eta segurtasun-baldintzak betetzen 
badituzte. Erregistro elektronikoek agiri horiek jaso izanaren egiaztagiriak egingo dituzte, bidalitako agiriak
osorik bidali eta onartu direla adierazten dutenak. Administrazioak jasotako dokumentuaren formatua aldatu
ahal izango du, irakurri, bildu edo artxibatzeko beharrezkoa dela irizten badu, baina ezin izango da agiriaren
funtsezko edukia aldatu.           
 

5.    Epeak zenbatzeari dagokionez, eta bai interesdunarentzat eta bai adminstrazioarentzat, sarbideko egoi-
tza elektronikoko denbora-zigiluaren zerbitzariaren data eta ordua izango da baliokoa erregistro
elektronikoan, data eta ordu horren integritatea bermatzeko segurtasun-arauak edukiko ditu eta ikusgai egongo
da. 

Egun baliodunetan edo naturaletan ezarritako epeen zenbaketa egiteko, eta interesdunek epeak betetzeari 
dagokionez, aurkezpena erregistroan egun baliogaberen batean egin bada, hura hurrengo egun balioduneko
lehenbiziko orduan aurkeztu dela ulertuko da, baldin eta arauren batez ez badu, berariaz, hura egun baliogabe
batean jasotzeko aukera baimentzen. 

Administrazio-organoek eta zuzenbide publikoko erakundeek bete beharreko epeen zenbaketaren hasiera
erregistroan aurkeztu den data eta ordua izango da, eta erregistroa elektronikoa bada, hartzailearen 
erregistroan sartu zen data eta ordua.             
 

Dena dela, epeen zenbaketa zein datatan hasiko den jakinarazi beharko zaio idatzia, eskaera edo 
komunikazioa aurkeztu zuenari. 

19. artikulua.  Erregistro nagusi elektronikoa. 
1.    Erregistro nagusi elektronikora sartzeko egoitza elektronikoa www.donostia.org izango da, eta bertan

udal-administrazioari eta haren organismo publikoei zuzendutako eskaerak, idatziak eta komunikazioak 
jasoko dira. Horrez gain, lankidetza-hitzarmenen bidez, beste Administrazio batzuetako eskaerak, idatziak, eta 
komunikazioak jasoko dira, lankidetza-hitzarmen horietan xedatutakoari jarraiki.             
 

2.    Presidentziako ordezkaritzari edo, bere garaian, hura ordezkatuko duen ordezkaritzari dagokio 
erregistro nagusi elektronikoa kudeatzea. 

20. artikulua.  Eskaerak, idatziak eta komunikazioak aurkeztea erregistro elektronikoan. 
Azaroaren 26ko 30/1992 Legeak, Herri Administrazioen Araubide Juridikoaren eta Administrazio

Prozedura Erkidearenak, 38.4. artikuluan onartzen dituen bideetatik egindako eskaera, idatzi eta 
komunikazioen efektuak izango dituzte Erregistro elektronikoan aurkeztutako eskaerek, idatziek eta 
komunikazioek. 

Erregistro elektronikoaren bidez, urteko egun guztietan eta hogeita lau orduetan aurkez daitezke eskaerak,
idatziak eta komunikazioak.

21. artikulua.  Idatziak eta komunikazioak irtetea erregistro elektronikotik. 
Epeen zenbaketa egiteko, erregistrotik idatzi bat edo komunikazio bat egun baliogaberen batean irteten

bada, hura hurrengo egun balioduneko lehenbiziko orduan irten dela ulertuko da, eta une horretan hasiko da
jakinarazpen-prozesua, baldin eta arauren batek ez badu, berariaz, hura egun baliogabe baten bidaltzeko 
aukera baimentzen. 

22. artikulua.  Egun baliogabeak erregistro elektronikoan. 
Erregistro elektronikoarentzat eta haren erabiltzaileentzat egun baliogabeak izango dira izaera hori dutenak 

lurralde nazional guztirako egun baliogabeen egutegian, Euskal Autonomia Erkidegoan baliogabetzat 
deklaratutakoak, eta Donostian bertako jai-egun direnak.     
 

Urte bakoitzeko egun baliogabeak www.donostia.org egoitza elektronikoan adieraziko dira. 

V. KAPITULUA.  -AGIRI ETA FITXATEGI ELEKTRONIKOAK 

23. artikulua.  Agiri eta ziurtagiri elektronikoak. 
Udal-administrazioak eta haren organismo autonomoek baliozko agiri eta ziurtagiri administratiboak eman

ditzakete bitarteko elektronikoez baliatuta; betiere, sinadura elektroniko bat edo batzuk erabiltzen badira. 
Fede-emaile publikoaren (udal-idazkariaren eta Gobernu Batzordeko zinegotzi-idazkariaren)    edo horrek 
eskuordetze-bidez izendatzen duen pertsonaren sinadura aitortua izan behar dute ziurtagiriek; hala, sinadura-
sistema elektronikoaren bidez bermatuko da ziurtagiri-emailea bere kargua betetzen ari dela eta sinadura 
autentikoa dela. 

Alkatearen zirkular edo agindu baten bidez ezarri beharko dira sinadura elektronikoak prestatzeko 
prozedurak. Alkateak udal-idazkariaren proposamenaren ondoren eman behar du egintza hori. 

Denbora-erreferentzia bat jasoko dute agiri administratibo horiek, eta hura bitarteko elektronikoen bidez
bermatuko da, agiriaren izaerak horrela eskatzen badu. 

II. eranskinean, ziurtatze elektronikoko zerbitzuen zerrenda bat ageri da, eta, bertan, onetsitako denbora-
zigiluak zehazten dira.       
 

24. artikulua.  Kopia elektronikoak. 
1.    Interesatuak berak edo Herri Administrazioek bitarteko elektronikoen bidez egindako kopiak

autentikotzat joko dira, jatorrizko formatuari eusten dioten ala ez aintzat hartu gabe; halaber, Herri 
Administrazioen Araubide Juridikoaren eta Administrazio Prozedura Erkidearen 30/1992 Legeko 46.
artikuluan araututako efikazia izango dute kopia horiek; betiere, agiri elektroniko originala Administrazioaren
esku badago eta sinadura elektronikoak emandako informazioak, eta, halakorik erabili bada, denbora-zigiluak 
aukera ematen badute jatorrizko agiria eta kopiak bat datozela egiaztatzeko.             
 

2.    Administrazioak, bitarteko elektronikoak erabiliz, herri-administrazioek jatorrian paper-formatuan 
emandako agirien kopiak egin badituzte, kopia horiek autentikotzat joko dira, Herri Administrazioen 
Araubide Juridikoaren eta Administrazio Prozedura Erkidearen 30/1992 Legeko 46. artikuluan araututako
eskakizunak eta jardunbideak bete izan badira.       
 

3.    Herritarrek emandako agiri pribatuetatik irudi elektronikoak eskura ditzakete administrazio publikoek, 
eta, irudiek haien balio eta efikazia bera izango dute, baldin eta irudi-dokumentuen autentikotasuna, osotasuna
eta kontserbazioa bermatzeko digitalizatze-prozesuak erabili badira. Prozedura horiek baliatuz gero, horrela
jokatu dutela adieraziko dute. Irudi horiek modu automatizatuan lor daitezke, zigilu elektronikoa erabilita. 

4. artikulu honetan araututakoari jarraiki, jatorrian paper-formatuan eman ziren agirien kopia elektronikoak 
egiten badira, jatorrizko agiriak suntsitzeko aukera izango da; betiere, udal-araudiak jarduera horietarako 
xedatzen dituen modu eta baldintzak beteta.   
 

5.    Bitarteko elektronikoen bidez emanak izan eta sinadura elektronikoa erantsia daramaten dokumentuen 
kopiak egiten badira paper formatuan, kopia horiek kopia autentikotzat joko dira, baldin eta kode elektroniko 
bat inprimatuta badute edo bestelako baliozkotze-sistemaren bat erabili badute, hura jatorrian eman duen
organo edo entitatearen artxibo elektronikoetara jo eta agiri autentikoak direla kontrastatzeko. 

25. artikulua.  Espediente elektronikoa. 
1.    Prozedura administratibo bati dagozkion agiri elektronikoen multzoa da espediente elektronikoa, 

horiek jasotako informazioa edozein dela ere. 
2.    Espediente elektronikoak folioetan banatzeko, indize elektroniko bat erabiliko da. Indize hori, kasuan

kasu, Administrazio, organo edo entitate jarduleak izenpetu beharko du. Espediente elektronikoaren osotasuna
bermatuko du indize horrek, eta aukera emango du hura berreskuratzeko. Agiri bat espediente elektroniko bat
baino gehiagotan koka daiteke.          
 

3.    Espedienteen bidalketaren ordez, aukera izango da, lege-ondorio guztietarako, espediente elektronikoa 
interesatuaren eskura uzteko. Interesatuek espedientearen kopia bat eskuratzeko eskubidea izango dute.

26. artikulua.  Dokumentuen artxibo elektronikoa. 
1.    Administrazio-jardunbideetan erabilitako dokumentu guztiak gorde daitezke bitarteko elektronikoen

bidez. 
2.    Pertsona partikularren eskubideak edo interesak ukitzen dituzten egintza administratiboak jasotzen 

badituzte agiri elektronikoek, euskarri elektronikoetan jaso beharko dira agiri horiek, bai agiria sortu duen
formatuan, bai hura erreproduzitzeko behar den informazioa osorik bermatuko duen bestelako formatu
elektronikoren batean. Beti bermatu behar da datuak beste formatu eta euskarri batzuetara aldatzeko aukera, 
haiek aplikazio anitz erabiliz eskuratzeko.            
 

3.    Agiriak biltzeko bitartekoek eta euskarriek segurtasun-neurriak izan behar dituzte, bildutako agirien 
osotasuna, autentikotasuna, konfidentzialtasuna, kalitatea, babesa eta kontserbazioa bermatzeko. Berariaz 
bermatuko dute erabiltzaileen identifikazioa eta sarbideen kontrolatzen dela eta datuak babesteko legediak 
araututako bermeak betetzen direla.     
 

HIRUGARREN TITULUA 
 

PROZEDUREN KUDEAKETA ELEKTRONIKOA 
 

27. artikulua.  Progresibitatearen eta sinplifikazioaren printzipioak. 
1.    Administrazio-jardueraren kudeaketa elektronikoa egitean, jarduera horiek egiteko eskumena duen 

administrazio publikoaren, organoaren edo entitatearen eskumen-titularitatea eta eskumen horren erabilera
errespetatuko da, eta jarduerak arautzen dituzten xedapenen baldintza formalak eta materialak betetzen direla 
bermatuko. 

2.    Prozedurak, prozesuak eta zerbitzuak kudeatzeko bitarteko elektronikoak erabiliko badira, hori egin 
aurretik aztertu egin beharko da prozedura, prozesu edo zerbitzu horien alderdi funtzionalak berrikusteko eta 
errazteko aukera. Donostiako Udaleko Zuzendaritza Juridikoak bisatu egin behar du azterketa, hura onartu
aurretik. 

Azterketak, berariaz, alderdi hauek landuko ditu:          
 

a)    Herritarrei agiririk ez eskatzeko edo eskatutako agirien kopurua murrizteko aukera. Horretarako, 
agiriak datuengatik edo datuen edo ziurtagirien transmisioengatik ordez daitezke, edo agiriak tramitazioa
amaitzean eman beharko direla arautu. 

b)    Parte hartzeko, gardentasuna bermatzeko eta informazioa eskuratzeko baliabideak eta bitartekoak 
izatea herritarrek. 

c)    Erantzuteko epeak eta denborak murriztea. 
d)    Lan-kargen eta barne-komunikazioen banaketa arrazionala egitea. 
28. artikulua.  Administrazioarekin harremanetan jartzeko bideak aukeratzeko askatasuna. 
1.    Administrazio publikoekin komunikatzeko modua hautatzeko aukera izango dute herritarrek, eta hura 

bitarteko elektronikoen bidezkoa izan daiteke. Hala ere, salbuespen bat izango da: Lege-mailako arau baten 
erregulazioa ikusita, elektronikoa ez den bitartekoren bat erabili behar dela ezartzea edo ondorioztatzea. 
Bitarteko jakin bat hautatzen badu herritarrak administrazioarekin komunikatzeko, egindako aukera hori ez da
loteslea izango herritarrarentzat, eta edozein unetan aukera dezake beste bitartekoren bat komunikazio horiek
egiteko. 

2.    Udal-administrazioak bitarteko elektronikoak erabiliko ditu herritarrekin komunikatzeko; betiere, hala 
eskatu edo onetsi bada, berariaz. Eskaera eta onespen horiek bitarteko elektronikoen bidez egin eta jaso
daitezke.      
 

3.    Komunikazio elektronikoak baliozkoak izan daitezen, haien alderdi hauek jaso behar dira:
Komunikazioak bidali eta jaso direla, ekintza horiek noiz egin diren, komunikazioen eduki osoa, eta modu
fidagarri batean identifikatzea nor izan den bidaltzailea eta komunikazioa nori zuzendua zihoan. 

4.    Udal-administrazioak Gipuzkoako ALDIZKARI OFIZIALEAN eta egoitza elektronikoan argitaratuko 
du herritarrek zer bitarteko elektroniko balia ditzaketen egoera bakoitzean, harekin komunikatzeko eskubidea
erabiltzeko.  
 

5.    Komunikazioen segurtasuna eta osotasuna bermatzeko baldintzak kasuan kasu ezarriko dira, 
komunikazio horiek komunikatzen dituzten datuen ezaugarriei erreparatuta. Hori egiteko, proportzionaltasun-
irizpideak erabiliko dira, datu pertsonalak babesteko indarreko legediak araututakoa betez.      
 

6.    Udal-administrazioak bitarteko elektronikoak hobetsiko ditu beste administrazio publiko batzuekiko 
komunikazioak egiteko. Komunikazioen xede diren administrazio publikoek zehaztuko dute zer baldintza 
beteko dituzten komunikazio horiek egiteko. 

29. artikulua.  Bitarteko elektronikoak erabiliz hastea prozedura.

1.    Interesatuaren eskariz abiatutako administrazio-prozedurak bitarteko elektronikoen bidez abiarazteko, 
interesatuek beren eskura izan behar dituzte egoitza elektronikoan prozedura horiek abiarazteko ereduak edo
sistema elektronikoak. Eredu edo sistema horiek eskuratzeko muga teknologiko bakarrak izango dira: 
Estandar irekiak baliatzeko edo herritar guztiek erabiltzeko ezarri behar direnak eta arau eta protokolo 
nazional eta nazioartekoek araututako komunikazio- eta segurtasun-irizpideak aplikatzekoak. 

2.    Agirien kopia digitalizatuak jaso ditzakete interesatuek espedientean, baina, agiri horiek jatorrizko 
agiriekiko fidelak direla bermatzeko, onetsitako sinadura elektronikoa erabili behar dute. Administrazioak
dagokion artxibategiari eska diezaioke emandako kopien edukia artxibategi horretan jasotakoarekin bat 
datorren erka dezala. Ezin bada erkaketa hori egin, salbuespenez, partikularrari jatorrizko agiria edo
informazioa erakuts dezala eskatzeko aukera izango da. Kopia horiek ematearen ondorioetako bat izango da
Administrazioari baimena ematea agiri horietan jasotako informazioa eskuratu eta tratatzeko. 

3.    Eskaera-sistema normalizatuek, haien erabilera errazteko eta bultzatzeko aukera eman dezakete 
sistema propioetan edo beste administrazio batzuen sistemetan jasotako datuei buruzko informazioa modu
automatikoan konprobatzeko, baina, horrez gain, formularioak zati batean edo osorik beteta eskain ditzakete, 
herritarrek informazio hori egiaztatu, eta, beharrezkoa bada, zuzendu eta osa dezaten. 

30. artikulua.  Bitarteko elektronikoak erabiliz izapidetzea prozedura. 
1.    Prozedurak bitarteko elektronikoen bidez izapidetzeko erabiltzen diren aplikazioek eta informazio-

sistemek behar bezala kontrolatu behar dituzte prozeduretako denborak eta epeak, prozeduren ardura duten
organoak identifikatu behar dituzte, espedienteak ordena egokian izapidetu behar dituzte eta prozedurak
errazteko eta argitaratzeko aukera eman behar dute. 

2.    Organo eta unitateen arteko komunikazio-prozeduren kudeaketa elektronikoa egiteko baliatzen diren 
komunikazio sistemek komunikazioen autentikotasuna, segurtasuna, osotasuna eta kontserbazioa bermatuko 
dute, txostenak edo bestelako jardunbideak igortzeko eta jasotzeko.       
 

3.    Prozedura izapidetzen den bitartean, bitarteko elektronikoak erabiltzen badira interesatuek parte har 
dezaten, komunikazio- eta jakinarazpen-bitarteko elektronikoak erabiliko dira interesatu horiek alegazioak
aurkezteko eskubidea erabil dezaten, bai ebazpen-proposamena egin aurretik, bai, prozeduran halakorik egin
behar bada, entzunaldiaren izapidean. 

31. artikulua.  Interesdunek izapideak zertan diren jakin ahal izatea. 
1.    Osorik bitarteko elektronikoen bidez kudeatzen diren administrazio-prozeduretan, haiek izapidetzen 

dituzten organoek sarbide murriztuko zerbitzu elektroniko bat jarriko dute interesatuaren eskura (herritarraren
karpeta). Interesatuak, bere burua identifikatu ondoren, prozedura zertan den kontsultatzeko aukera izango du,
baldin eta araudiak ez badizkio mugak jartzen informazio horren zabalpenari. Prozeduraren tramitazioa zertan
den adierazteko informazioak hauek adieraziko ditu: Zer izapide egin diren, izapide horien edukia eta izapide
horiek noiz eman diren.           
 

2.    Herritarraren karpetaren bidez egindako gainerako prozeduretan aukera izango da tramitazioa zertan
den kontsultatzeko. Prozedura zer fasetan dagoen eta haren ardura zer organo edo unitateri dagokion kon-
tsultatzeko aukera izango da, gutxienez. 

32. artikulua.  Bitarteko elektronikoak erabiliz amaitzea prozedura 
1.    Bitarteko elektronikoak erabiliz ebazten bada prozedura, ebazpen horrek bermatu egingo du

horretarako eskumena duen organoa zein den jakiten dela. Horretarako, aurrez adierazitako tresnetakoren bat
erabili beharko da. 

2.    Modu automatizatuan eman eta jakinarazi behar dira ebazpenak, baldin eta, aldez aurretik, prozeduran 
horrela egingo dela aurreikusi bada. 

33. artikulua.  Administrazioaren jardun automatizatua. 
Jarduerak modu automatizatuan egiteko, aurretiaz ezarri behar da zer organo izango diren eskudun, kasuan

kasu, xedapenak, programazioa, mantenua, ikuskaritza eta kalitate-kontrola zehazteko, eta, beharrezkoa bada, 
informazio-sistema eta haren iturburu-kodearen auditoria nork egin behar duen finkatuko da. Horrez gain,
inpugnazioez zer organo arduratuko den dierazi beharko da. 

34. artikulua.  Jakinarazpena bitarteko elektronikoak erabiliz egitea. 
1.    Jakinarazpena bitarteko elektronikoren bat erabiliz egiteko, interesatuak lehentasunezko bitartekotzat 

jo behar izan du aurretiaz bitarteko hori edo hura erabiltzeko baimena eman. Ez da horrela jokatuko bitarteko 
elektronikoak erabiltzea derrigorrezkoa bada interesatuarentzat. Lehentasunez bitarteko elektronikoak erabili 
nahi direla adierazteko edo horretarako baimena emateko bitarteko elektronikoak erabili behar dira, bai haiek
igortzeko, bai haiek jasotzeko. 

2. artikulu honek xedatutakoa eraginkorra izan dadin, espedienteren bateko jakinarazpenak bitarteko
elektronikoen bidez jaso nahi dituen interesatuak berariazko helbide elektroniko bat izango du. Helbide hori 
bakarra izango da Donostiako Udalak eta bere organismo publikoek egin ditzaketen jakinarazpen 
guztietarako.          
 

Baldintza hauek bete behar ditu jakinarazpenetarako postontziak:

a)    Autentifikazio-mekanismoak izan behar ditu, erabiltzailearen identitatea bermatzeko. 
b)    Enkriptatzeko mekanismoak izan behar ditu, datuen konfidentzialtasuna babesteko. 
c)    Legez edo arauz finkatutako gainerako baldintzak. 
3.    Egoitza elektronikoan adieraziko dira zer postontzi-hornitzaile dauden onartuta. 
4.    Postontzi elektroniko bakarrak indarraldi mugagabea izango du, eta indarrean izateari utziko dio 

titularrak hura baliogabetzea eskatzen badu, pertsona fisikoa hiltzen bada edo nortasun juridikoa azkentzen 
bada, eta ebazpen administratibo edo judizial batek hala agintzen badu. 

5.    Jakinarazitako egintza interesatuaren esku zer egun eta ordutan jartzen den kreditatuko du 
jakinarazpen-sistemak, eta hura zer egun eta ordutan eskuratu den adieraziko. Azken baldintza hori betetzen 
den unean, jakinarazpena egindakotzat joko da, lege-ondorio guztietarako. 

6.    Jakinarazpena interesaturen eskura jarri den unetik hamar egun natural igaro ondoren, interesatuak ez
badu jakinarazpenaren edukia hartu, jakinarazpena ezetsia izan dela usteko da, eta presuntzio horrek Herri 
Administrazioen Araubide Juridikoaren eta Administrazio Prozedura Erkidearen 30/1992 Legeko 59.4
artikuluan eta harekin bat datozen artikuluetan araututako efektuak izango ditu. Horren salbuespen izango da
ofizioz edo jakinarazpenaren hartzailearen bidez jakitea ezinezkoa izan dela, teknikoki edo materialki, 
jakinarazpen hori hartzea. 

7.    Prozedura tramitatzen den bitartean, interesatuak aukera izango du dagokion organoari eskatzeko 
gainerako jakinarazpenak ez daitezela bitarteko elektronikoen bidez egin. Interesatuak hori egiten badu, Herri
Administrazioen Araubide Juridikoaren eta Administrazio Prozedura Erkidearen 30/1992 Legeko 59.
artikuluak onartzen dituen gainerako jakinarazpen-bitartekoak erabiliko dira. Horren salbuespena izango da
legeek edo erregelamendu honek behartzea komunikazio hori bitarteko elektronikoen bidez egitera. 

8.    Interesatuak bitarteko elektronikoen bidez eskuratzen badu jardunbide administratiboen edukia, 
eskuratzeko horrek bertaratze-jakinarazpenaren efektuak izango ditu, jasota geratzen bada jakinarazpena hartu 
dela. 

9.    Aurreko lege-betebeharrak bete ondoren, jakinarazpena errazteko, interesatuak beste helbide
elektroniko edo telefono mugikorren zenbakiak adierazi diezazkioke administrazioari, eta administrazioak
horiek erabili, jakinarazpen elektroniko bat egiteko saiakera bat egin dela edo jakinarazpen hori hartzeko 
dagoela adierazteko abisu osagarriak emateko interesatuari. 

LAUGARREN TITULUA 
 

BITARTEKO ELEKTRONIKOAK KIDE ANITZEKO ORGANOETAN 

35. artikulua.  Udal-administrazioko eta haren erakunde publikoetako kide anitzeko organoak. 
1.    Udal-administrazioko kide anitzeko organoek eta haren organismo publikoek edo udal-ordezkariz 

osatutako erakunde mendekoek bitarteko elektronikoak hobetsiko dituzte haien eguneroko jardunean.    
 

2.    Udal-administrazioaren edo haren mendeko edozein erakunderen kide anitzeko organoetako kideetako 
batzuk ez badira Administrazio horietako kide edo ordezkari, prozedura administratiboak beren eguneroko
jardunean bitarteko elektronikoen bidez egitea erabaki dezakete kide anitzeko organo horiek. Erabaki hori 
hartzen badute, titulu honetan araututakoa aplikatuko da. 

Udal-idazkaritzan erregistro eguneratu bat izango da, kide anitzeko organo bakoitzak bitarteko 
elektronikoak erabiltzeko adostu dituen prozedurak jasotzeko.         
 

Hala ere, kide anitzeko organo bateko kideren batek, Administrazioko partaide izan gabe, deialdiak
bitarteko elektronikoetatik aparteko bide tradizional bat erabiliz jaso nahi dituela adierazten badu, eskubide
hori balia dezake, nahi horren berri emanez kide anitzeko organoaren presidenteari edo idazkariari. 

3.    Udalbatzaren, haren organo osagarrien eta Tokiko Gobernu Batzarraren funtzionamendua beren 
berariazko erregelamenduek arautuko dituzte. 

36. artikulua.  Araubide juridikoaren berezitasunak. 
1.    Bilkuren deialdiak, gai-zerrendak eta gai-zerrendako gaiei buruzko agiriak posta elektronikoz bidaliko

zaizkie kideei haiek berariaz izendatuta duten helbide elektronikora. Komunikazio-mota hori erabiltzeko, ez 
da beharrezkoa izango kideek berariazko baimena ematea horretarako, eta beti izango da aukera komunikazio
elektronikoko beste bide batzuk erabiltzeko. 

2.    Organoaren funtzionamendu-arauek agindutako aurrerapenaz egongo dira hartzailearen helbide 
elektronikoan deialdiak eta gai-zerrendak.           
 

3.    Kide anitzeko organoek bilkurak egin ditzakete haien kide guztiak edo batzuk ohiko bilkura-egoitzatik 
kanpo izan arren, baldin eta, aurretiaz, organoko idazkariak egiaztatu badu bilkurak egiteko bete behar diren
baldintza guztiak betetzen direla eta bilkuren funtzionamenduko araubidearen lege-baldintza guztiak betetzen 
direla. Hori horrela izan dadin, ezinbestekoa izango da instalatuta izatea organoko kide guztiak bilkuran
berdintasunez parte hartzeko behar diren bitarteko elektronikoak.

Lege-ondorioetarako, kide anitzeko organoaren helbidean egingo da bilkura birtuala, eta, halakorik ez
balu, organoa atxikitako departamentu edo organismo publikoaren helbidean. 

4.    Bilerak eratzeko eta egiteko araubideak eta erabakiak hartzeko erregimenak bermatu egingo dute 
kideek organoaren berezko xedapenek araututakoa betez parte hartzen dutela bilkuretan; halaber, 
administrazio-prozeduraren legeak araututako baldintzak bete beharko dira. 

5.    Kide anitzeko organoko idazkariak egingo ditu ziurtagiri elektronikoak eta aktak presidenteak eta
idazkariak izenpetuko dituzte. 

6.    Aktak, erabakien liburuak eta kide anitzetako organoen gainerako agiriak bitarteko elektronikoen
bidez artxibatuko dira, eta haien autentikotasuna eta kontserbazioa bermatzeko moduan. 

Egindako komunikazio guztiak jasoko dituzte aktek, eta kide guztien eskura jarriko dituzte hartutako
erabakien edukiak. 
 

37. artikulua.  Kontratazio-prozedurak. Kontratugilearen ezaugarriak. 
1.    Kontratazio-prozeduretan aurreikusitako prozeduretan bitarteko elektronikoak, informatikoak eta 

telematikoak erabiltzen badira, kontratazio publikoaren araubideko xedapenak beteko dira. 
2.    Sarbide nagusian, Donostiako Udaleko egoitza elektroniko nagusian, kontratatzailearen ezaugarriak 

adieraziko dira, kontratazio publikoko araubideak kasu bakoitzerako arautzen dituen baldintzak, obligazioak 
eta norainokoa errespetatuz.       
 

38. artikulua.  Enkante elektronikoa. 
Kontratuak kontratazio-publikoaren araubideak ezarritako baldintzetan esleitzeko, udal-administrazioak 

enkante elektronikoak balia ditzake, aurkeztutako eskaintzak zehaztasunez ebaluatu ondoren. Enkantearen 
xedea izango da eskaintzen elementu jakinen prezioak hobetzeko edo horien balioak berritzeko aukera 
ematea, eskaintzek, oro har, hobera egin dezaten.   
 

BOSGARREN TITULUA 
 

FAKTUREN ETA DIRU-SARREREN AURKEZPEN ELEKTRONIKOA 

39. artikulua.  Fakturak. 
Udal-administrazioak eta haren organismo publikoek baimendu egingo dute haiek jasotako zerbitzuengatik 

hirugarrenek egindako fakturak bitarteko elektronikoen bidez aurkezteko aukera; betiere, igortzailearen eta 
agiriaren autentikotasuna ziurra bada eta dagokion araubideak ezarritako gainerako baldintzak betetzen 
badira. Ez balitz ziurra igortzailearen edo agiriaren egiazkotasuna, agiria eskatuko diote igortzaileari,
Administrazioak egoki iritzitako bitartekoen bidez kredita dezan haren egiazkotasuna. 

Halaber, administrazio horiek bitarteko elektronikoen bidez egindako prozedura administratiboak hobe-
tsiko dituzte dagozkion zenbatekoak ordaintzeko. 

40. artikulua.  Diru-sarrerak bitarte elektronikoz egitea. 
1.    Udal-administrazioak eta haren erakunde publikoek sistema elektronikoak gaituko dituzte,

interesatuek bitarteko horien bidez ordain ditzaten hari zor dizkioten zerga-zorrak, isunak, errekarguak edo 
bestelako zenbatekoak. 

2.    Ordainketa justifikatzeko agiria emango dute gaitutako sistema horiek. 

LEHENENGO XEDAPEN GEHIGARRIA 

Administrazio elektronikoaren batzorde teknikoa. 
Alkatetza-ebazpen bidez, Administrazio elektronikoaren batzorde tekniko bat sortuko da, eta bertako kide 

izango dira udal-administrazioko departamentuetako ordezkariak eta udal-administrazioaren erakunde 
publikoen ordezkariak. Batzorde horren helburua izango da Administrazio elektronikoa modu eraginkorrean
ezartzeko jarduerak sustatzea, planifikatzea eta koordinatzea. 

BIGARREN XEDAPEN GEHIGARRIA 

Datu pertsonalak babestea. 
Abenduaren 13ko 15/1999 Lege OrganikoaK, Datu Pertsonalak Babesteari buruzkoak araututakoa bete 

beharko dute arau hau aplikatuz sortutako fitxategi elektroniko guztiek: Sinadura elektronikoa behar dute
izapideetan herritarrak ordezkatzeko gaituta dauden funtzionarioen erregistroak, ordezkarien erregistroak, 
Herritarraren Txartelaren titularren erregistroak eta Herritarraren Karpetako datu pertsonalen erregistroak.     
 

AMAIERAKO LEHEN XEDAPENA 

Administrazio elektronikoa osorik ezartzeko epea.  

Toki-administrazio honen eskumeneko prozedura eta jarduera guztiak prest egon beharko dute 2009ko 
abenduaren 31rako, aurrekontuek horretarako aukera ematen badute.             
 

AMAIERAKO BIGARREN XEDAPENA 

Indarrean sartzea. 
Gipuzkoako ALDIZKARI OFIZIALEAN argitaratu eta 15 egunera sartuko da indarrean Erregelamendu 

hau. 

I. ERANSKINA 

DEFINIZIOAK 
Erregelamendu honetan, hau izango da jarraian adierazitako terminoen esanahia: 
a)    Administrazioaren jardun automatizatua: Behar bezala programatutako informazio-sistema baten 

bidez egindako jardun administratiboa da, kasu bakoitzean pertsona fisiko baten parte hartzea behar ez duena. 
Jardun horiek izango dira, bai prozedurak izapidetzeko edo ebazteko egintzak ematea, bai komunikazio-ekin-
tza soilak egitea. 

b)    Aplikazioa: Programa bat edo programa-multzo bat, informatikaren bidez arazoak konpontzeko 
sortutakoa.  
 

c)    Iturri irekiko aplikazioa: Lizentzia baten bidez, hura exekutatzeko, iturburu-kodea jakiteko, aldatzeko, 
hobetzeko eta beste erabiltzaile batzuei kopiak birbanatzeko aukera ematen duen aplikazioa. 

d)    Autentifikazioa: Bitarteko elektronikoen bidez kreditatzea, bai pertsona edo erakunde baten 
identitatea, bai haiek egindako eragiketa, transakzio eta agirietan adierazitako borondatearen edukia, bai azken
horien osotasuna eta egiletza. 

e)    Kanalak: Edukiak eta zerbitzuak zabaltzeko egiturak edo bitartekoak; horien baitan sartzen dira, kanal 
zuzena, telefono bidezkoa eta elektronikoa, bai eta egun existitzen diren beste batzuk eta etorkizunean existitu 
daitezkeenak ere (dispositibo mugikorrak, LTDa, etab.). 

f)    Ziurtagiri elektronikoa: Abenduaren 19ko 59/2003 Legeak, Sinadura Elektronikoari buruzkoak, 6.
artikuluan arautzen duenez, «Ziurtatze-zerbitzuen emaile batek bitarteko elektronikoen bidez sinatutako agiria
da, eta agiri horren bidez sinadura egiaztatzeko datu batzuk lotzen dira sinatzaile batekin eta sinatzaile hori
nor den egiaztatzen du». 

g)    Onetsitako ziurtagiri elektronikoa: Abenduaren 19ko 59/2003 Legeak, Sinadura Elektronikoari 
buruzkoak, 11. artikuluan arautzen duenez: «Ziurtagiri onetsiak dira ziurtatze-zerbitzuen emaile batek
emandakoak, baldin eta bete egiten baditu Lege honek arautzen dituen baldintzak, eskatzaileen identitatea eta 
gainerako ezaugarriak egiaztatzeko eta ziurtatze-zerbitzuen fidagarritasun-ezaugarriak eta bermeak bete-
tzeko.            
 

h)    Herritarra: Administrazio Publikoekin harremanak dituzten edo izan ditzaketen pertsona fisikoak, 
juridikoak eta lege-nortasunik gabeko erakundeak. 

i)    Helbide elektronikoa: Ekipo edo sistema elektroniko baten identifikatzailea, informazioa edo zerbi-
tzuak hartzen dituena komunikazio-sare batean. 

j)    Agiri elektronikoa: Informazio elektronikoa da, euskarri elektroniko batean artxibatua formatu jakin 
batean, eta identifikazio eta tratamendu berezitua izan dezakeena.      
 

k)    Estandar irekia: Baldintza hauek betetzen dituen estandarra da: 
— Publikoa izatea eta haren erabilera doakoa edo kostu txikikoa izatea, 
— Jabetza intelektual edo industrialeko eskubiderik ordaindu behar ez izatea hura erabiltzeko eta aplika-

tzeko. 
l)    Sinadura elektronikoa: Abenduaren 19ko 59/2003 Legeak, Sinadura Elektronikoari buruzkoak, 3.

artikuluan arautzen duenez, «datu elektronikoen multzoa da, beste datu batzuekin batera jasoak edo haiekin 
lotuak, sinatzailea nor den jakiteko erabil daitezkeenak. 

m)    Sinadura elektroniko aurreratua: Abenduaren 19ko 59/2003 Legeak, Sinadura Elektronikoari
buruzkoak, 3. artikuluan arautzen duenez, «Sinatzailea nor den jateko eta sinatutako datuak gerora izan ditza-
keten aldaketak hautemateko bide ematen duen sinadura elektronikoa. Sinadura hori modu bakarrez lotua
dago sinatzailearekin eta sinadurak adierazten dituen datuekin eta sinatzaileak soilik kontrola ditzakeen
bitartekoen bidez sortua da». 

n)    Onetsitako sinadura elektronikoa: Abenduaren 19ko 59/2003 Legeak, Sinadura Elektronikoari
buruzkoak, 3. artikuluan arautzen duenez, «sinadura elektroniko aurreratua da, onetsitako ziurtagiri batean 
oinarria eta sinadura sortzeko gailu seguru baten bidez sortua». 

o)    Elkarreragingarritasuna: Informazio-sistemek, eta, beraz, sistema horien bidez euskarritutako
prozedurek duten gaitasuna da, haien artean datuak konpartitzeko eta informazioa eta jakintza trukatzeko 

aukera ematen duena. 
p)    Bitarteko elektronikoa: Informazioak, datuak eta agiriak sortzeko, gordetzeko edo transmititzeko 

aukera ematen duen mekanismo, instalazio, ekipo edo sistema oro. Horien artean daude komunikazio-sare 
ireki edo mugatuak; hala nola, Internet, telefonia finkoa eta mugikorra, eta bestelakoak. 

q)    Sarbide elektronikoa: Interneteko domeinu batean bildutako web-orrien multzoa, erabiltzaileari modu 
erraz eta integratuan aukera ematen diotenak baliabide eta zerbitzu jakin batzuk eskuratzeko. Horien xedea da 
pertsona-talde baten berariazko premiak asetzea edo erakunde publiko bateko informazioa edo zerbitzuak 
eskuratzeko aukera ematea. 

r)    Sinadura elektronikoko sistema: Sinadura elektroniko bat sortzeko elementuen multzoa. Ziurtagiri 
elektronikoan oinarritutako sinadura elektronikoaren sistemaren elementu dira, gutxienez, ziurtagiri 
elektronikoa, euskarria, irakurgailua, erabilitako sinadura-aplikazioa eta sinatutako agiriaren hartzaileak 
erabilitako interpretazio- eta egiaztapen-sistema.  
 

s)    Denbora-zigilua: Konfiantzako hirugarren batek kreditatzea bitarteko elektronikoen bidez egindako 
eragiketa edo transakzio oro zer egun eta ordutan egin den. 

t)    Eremu komunak edo leihatila bakarrak: Informazioa, tramite eta zerbitzu publiko jakinak eskuratzeko 
herritarrek balia ditzaketen moduak edo kanalak (bulego integratuak, telefono bidezko arreta, Interneteko
orriak, etab.). Administrazioek zehazten dituzte, elkar adostuta, informazio, izapide eta zerbitzu horiek. 

u)    Zerbitzua: Norberaren konturako jarduera ekonomiko oro, gehienetan ordainsari baten truke ematen
dena.   
 

v)    Zerbitzu-emaileak: Zerbitzuak eskaintzen edo ematen dituen pertsona fisiko edo juridiko oro. 

II. ERANSKINA 

ONETSITAKO SINADURA ELEKTRONIKOKO SISTEMAK ETA DENBORA- ZIGILUAREN ZERBI-
TZUA EMATEN DUTEN ERAKUNDE ONARTUAK 

Erregelamendu hau indarrean sartzeko unean, Donostiako Udalak ziurtagiri hauek onesten ditu:  
 

IZENPE 
CAMERFIRMA 
Halaber, denbora-zigiluaren zerbitzu-emaile onetsiak izango dira 
IZENPE 
CAMENFIRMA 
FNMT 
Egoitza elektronikoan argitaratuko da nor ematen ari den zerbitzu hori. 

